
SUPPLERANDE VERN AV JOTUNHEIMEN NASJONALPARK M.M – UTTALE TIL VIDARE PROSESS
Saksdokument:

1. E-post frå Statsforvaltaren i Innlandet av 22.04.22. Innkalling til informasjonsmøte om 

    supplerande vern. 
2. Referat frå informasjonsmøte 20.05.22 (er kopiert opp og vedlagt saka).
Saksutgreiing:

Statsforvaltaren i Innlandet fekk i 2018 i oppdrag frå Miljødirektoratet å utgreie om det er lokal aksept for å utvide Jotunheimen nasjonalpark, Dovre nasjonalpark og Vesle Hjerkinn landskapsvernområde. Oppstart av prosessen tok lang tid, og med lite involvering av berørte grunneigarar og brukarinteresser. Det var knapp tid og dårleg grunnlag for kommunane å gje innspel på. Såleis er det nå ein «restart» på prosessen.
Det er kommunane som tek avgjerd om det er aksept for å starte opp ein verneplanprosess. Som grunnlag for kommunane si avgjerd, er det i vinter og vår gjennomført møter med berørte grunneigarar. 20. mai vart det halde eit informasjonsmøte for regionale organisasjonar. Aktuelle fjellstyre var invitert, der lederen og dagleg leder møtte for Vågå fjellstyre. Det er slik at kommunane i fyrste omgang nå skal si ja eller nei til om ein verneplanprosess kan setjast i gang, ikkje ja eller nei til vern. 
Vedlagte kart med skravering syner arealet som er foreslått utgreia m.a. i Vågå kommune. I Langmorkje statsallmenning dreier det seg om Leirungsdalsområdet, Hindflye (mellom Russa og Veo) samt store delar av snaufjellsområda aust for Sjodalen, frå Sjolikampen i nord til Nedre Heimdalen i sør. Frå Statsforvaltaren blir det nemnd at dagens grenser for Jotunheimen nasjonalpark vart trekt eit godt stykke vekk frå tekniske inngrep som t.d. vegar. Område som var verneverdige den gongen vart derfor ikkje med ved oppretting av nasjonalparken i 1980. Dette er noko av utgangspunktet for dei forslaga til utviding som nå ligg føre. Formålet med utvidinga er å få med gradienten frå høgfjell til lågareliggjande område og ei samanbinding mellom Langsua og Jotunheimen, slik at ein får ein samanhengande økologisk «korridor».
Vurdering:

Eit eventuelt vern vil sikkert ha både positive og negative konsekvensar for bruksretts-interessene som fjellstyret skal ivareta. Generelt vil eit vern sikre mot store tekniske inngrep og utbyggingar som kan kome i konflikt med bruksrettsinteresser. Samtidig kan eit vern føre til meir folketrafikk som kan vera til ulempe for beitedyr og vilt. I vårt område har vi med åra fått ein del erfaring med å ha ein del av områda verna etter naturmangfaldslova, og forvaltninga av desse. Dersom kommunen vel å setje i gang ein verneplanprosess, vil vi få belyst meir dei ulike konsekvensane. Både fjellstyret, andre brukarinteresser, grunneigar (Statskog) og næringsaktørar får da eit betre grunnlag for å gje uttale. Men ein slik prosess tek tid og er ressurskrevjande. 
Saka blir lagt fram utan innstilling. Eventuelle supplerande merknader frå saksbehandlar blir lagt fram direkte i møtet.
Vedtak:

Samrøystes: Med bakgrunn i dei interessene som fjellstyret skal ivareta, er Vågå fjellstyre skeptisk til at det blir igangsett ein verneplanprosess med tanke på utviding av Jotunheimen nasjonalpark, samt aktuelle område på austsida av Sjodalen i Langmorkje statsallmenning. 
Fjellstyret skal etter fjellova ivareta bruksrettsintersser, dvs. dei jordbruksmessige bruksrettane og rettar til jakt, fangst og fiske. Vi meiner at desse interessene blir godt ivareteke utan vern, og at dagens forvaltning generelt kan vise til det. Fjellstyret fryktar også at vernestatus vil medføre ein vesentleg meirauke i trafikken, som kan vera negativt for seter- og beitebruk, natur- og dyreliv. På austsida av Sjodalen er det generelt liten trafikk i dag. 
Rett utskrift. Går til: 
Statsforvaltaren i Innlandet
Vågå kommune
Statskog

